
 Bantuan Prihatin Nasional (BPN) is a financial aid channeled 
by the government to help Malaysians who are affected by 
the COVID-19 pandemic that is sweeping the world. This is 
one of the assistances provided by the government in ‘Pakej 
Rangsangan Ekonomi Prihatin Rakyat’ which is given on a 
one-off basis to the B40 and M40 groups. Controls have been 
made in curbing this epidemic to be spread by 
implementating the Movement Control Order (MCO) to 
contain and control the rate of infection from continuing to 
increase. Therefore, people are encouraged to stay at home 
and reduce interactions with outsiders. This causes many 
companies to be unable to operate as usual and suffer 
losses. Some even had to be temporarily closed or continue 
to cause many to lose their jobs and sources of income. This 
situation at once caused the collapse of the economic 
system as a whole. Concerned about this situation, YAB 
Prime Minister has announced that RM5.63 billion in the first 
phase will be allocated to 8.3 million households and single 
individuals. Looking at many who are deeply affected by the 
threat that has hit the world in early 2020 which has cause 
the world economy to be severely affected and the socio-
economic situation to be compromised, the government 
takes the approach of channeling aid in various forms. This 
will be able to determine the satisfaction of the people and 
the progress of the country to be continued as usual.  
Therefore, this assistance should be well received by all levels 
of society. In line with the aspirations of our Prime Minister, this 
paper aims to review and identify the reaction of Malaysian 
leaders and the public towards BPN in ensuring the 
economic survival of the people and the country in order to 
assist the government in improving or increasing efforts to 
improve the economic standards of the people and the 

country that have been affected by this COVID-19 
pandemic. 
 
Keywords: COVID-19, Bantuan Prihatin Nasional, reactions of 
leaders and public 
 
 
Bantuan Prihatin Nasional (BPN) adalah bantuan kewangan 
yang disalurkan oleh kerajaan dalam membantu rakyat 
Malaysia yang terkesan dengan keadaan pandemik COVID-
19 yang melanda dunia. Ini adalah salah satu bantuan yang 
disediakan oleh kerajaan dalam Pakej Rangsangan Ekonomi 
Prihatin Rakyat yang diberikan secara one-off kepada 
golongan B40 dan M40. Kawalan telah dibuat dalam 
mengekang wabak ini daripada terus menular. Hal ini 
menyebabkan pelaksanaan Perintah Kawalan Pergerakan 
(PKP) dilaksanakan dalam membendung dan mengawal 
kadar jangkitan daripada terus meningkat. Oleh itu, rakyat 
digalakkan untuk duduk di rumah dan mengurangkan 
interaksi dengan orang luar. Perkara ini menyebabkan 
banyak syarikat tidak berupaya untuk beroperasi seperti 
biasa dan mengalami kerugian. Malah ada yang terpaksa 
ditutup sementara atau terus menyebabkan ramai 
kehilangan pekerjaan dan sumber pendapatan. Situasi ini 
sekali gus menyebabkan keruntuhan sistem ekonomi secara 
keseluruhan. Prihatin terhadap keadaan ini, YAB Perdana 
Menteri telah mengumumkan RM5.63 bilion fasa pertama 
diperuntukkan kepada 8.3 juta penerima isi rumah dan 
individu bujang. Melihat kepada ramai yang amat terkesan 
dengan ancaman yang telah melanda dunia pada awal 
tahun 2020 yang menyebabkan ekonomi dunia terjejas teruk 
dan keadaan sosio-ekonomi tergugat, kerajaan mengambil 
pendekatan menyalurkan bantuan dalam pelbagai bentuk. 
Ini bererti keprihatinan kerajaan dalam menangani 
pandemik ini akan dapat menentukan kepuasan hati rakyat 
dan kemajuan negara kita dapat diteruskan seperti biasa.  
Oleh itu, bantuan ini haruslah diterima baik oleh semua 
lapisan masyarakat. Sejajar dengan aspirasi Perdana 
Menteri kita, kertas kerja ini bertujuan untuk meninjau dan 
mengenal pasti reaksi pemimpin dan masyarakat Malaysia 
terhadap BPN dalam memastikan kelangsungan ekonomi 
rakyat dan negara agar dapat membantu pihak kerajaan 
dalam menambahbaik atau meningkatkan usaha 
memperbaiki taraf ekonomi rakyat dan negara yang telah 
terkesan akibat pandemik COVID-19 ini. 
 
Kata kunci: COVID-19, Bantuan Prihation Nasional, reaksi 
pemimpin dan masyarakat 

1. Pengenalan 

COVID-19 adalah wabak penyakit yang kian menular di Malaysia menyebabkan jangkitan 
saluran pernafasan dan dikenali sebagai Novel Coronavirus 2019. Virus ini telah mula dikesan di 
Wuhan, Hubei, negara China pada 7 Januari 2020, manakala kes pertama dikesan di Malaysia 
adalah pada 25 Januari 2020. Oleh itu, kerajaan telah mengambil tindakan melaksanakan 
Perintah Kawalan Pergerakan (PKP) bagi menjalankan aktiviti kawalan dan pencegahan dalam 
membendung wabak COVID-19 di Malaysia. Pelaksanaan PKP telah berkuatkuasa 16 Mac 2020 
di seluruh negara dan pengisytiharan secara rasmi di bawah Akta Pencegahan dan 
Pengawalan Penyakit Berjangkit 1988 dan dan Akta Polis 1967(Ashley, 2020). Melalui 
pelaksanaan PKP ini, kerajaan pusat telah menetapkan bahawa semua perniagaan 
dikendalikan dari pukul 8 pagi sehingga 8 malam, amaran ke atas rakyat Malaysia agar tinggal 
di rumah, larangan perhimpunan serta tiada perjalanan dibenarkan kecuali bagi tujuan 
perubatan.  

Kesan daripada PKP menyebabkan penguncupan sektor ekonomi serta merencatkan 
pertumbuhan ekonomi dengan begitu drastik, iaitu industri makanan dan minuman, industri 
pembinaan dan pembuatan, industri pelancongan, industri pertanian, pembinaan dan 
perkhidmatan terkesan secara langsung mengakibatkan ramai kehilangan pekerjaan. Bank 
Negara menjangkakan kadar pengangguran meningkat 4% akibat kesan COVID-19 (Astro 
Awani, 14 Mei 2020). Cabaran sangat dirasai oleh golongan yang berpendapatan rendah 
kerana terkesan dengan mengalami kesempitan kewangan yang ketara dan berterusan. Beban 
tanggungan juga semakin bertambah kerana pengangguran yang tinggi. Ini pastinya bukan 
sahaja memberi kesan kepada sosio ekonomi malah mengganggu kesejahteraan hidup seperti 
kesihatan fizikal dan mental juga terkesan secara tidak langsung.  

Sehubungan itu, kerajaan mengumumkan pakej rangsangan bagi menangani kesan 
COVID-19. Peruntukan sebanyak RM9.24 bilion dalam Pakej Rangsangan Ekonomi Prihatin Rakyat 
2020 (PRIHATIN) telah diumumkan pada 27 Mac 2020 di mana kira-kira 8.3 juta isi rumah dan 
individu bujang dapat menikmati bantuan ini; Pembayaran BPN ialah RM1,600 kepada golongan 
isi rumah berpendapatan RM4,000 ke bawah; RM1,000 kepada isi rumah berpendapatan 
RM4,001 hingga RM8,000; RM800 kepada individu bujang berpendapatan RM2,000 ke bawah; 
dan RM500 kepada individu bujang berpendapatan RM2,001 hingga RM4,000 (Utusan Borneo, 6 
April 2020). Bantuan ini memberi sedikit sinar harapan kepada masyarakat dalam mendepani 
cabaran semasa melangsungkan kehidupan. Para pemimpin dan masyarakat juga menyambut 
dan memberi reaksi yang positif terhadap Bantuan Prihatin Nasional.  
 
 
2. Objektif 

Antara objektif kajian ini adalah untuk: 
1. melihat reaksi pemimpin terhadap pemulihan ekonomi 
2. melihat reaksi masyarakat terhadap kedudukan kewangan 
3. melihat mekanisme pelaksanaan saluran Bantuan Prihatin Nasional. 
 

3. Metodologi dan Skop 

Pengumpulan data secara kualitatif merujuk kepada pemerhatian melalui reaksi pemimpin dan 
masyarakat, rujukan dan kajian ini dijalankan berdasarkan media dan akhbar-akhbar tempatan 
di Malaysia; Astro Awani, Utusan Malaysia, Berita Harian, Harian Metro dan The Star. Tinjauan 
terhadap reaksi pemimpin dan masyarakat Malaysia dibuat bermula dari bulan April 2020 
(sejurus selepas negara dilanda pandemik COVID-19) sehingga bulan November 2020. 

4.  Reaksi pemimpin terhadap pemulihan ekonomi dan kelangsungan hidup masyarakat 

Dengan pemberian bantuan ini, maka kuasa membeli oleh rakyat dapat kembali, malah, ramai 
juga yang menggunakannya sebagai modal memulakan atau meneruskan perniagaan. Seperti 
yang dinyatakan oleh Astro Awani (4 Mei 2020), Azizi tekad memulakan perniagaan dalam talian 
menggunakan platform media sosial, Whatsapp dan Facebook bermodalkan wang BPN. Astro 
Awani  (3 Mei 2020) juga ada mencatatkan bahawa idaman rakyat ketika ini adalah untuk 
memulakan semula kehidupan bekerjaya atau berusahawan sebagai mata pencarian yang 
telah hilang ekoran pandemik COVID-19 ini. Ia dapat membuka rezeki kepada orang 
perseorangan seperti ibu tunggal, nelayan, petani serta pengusaha sektor pelancongan dan 
perusahaan kecil dan sederhana. Jelas Ahli Parlimen Kuala Terengganu, Ahmad Amzad 
Mohamed (Astro Awani, 10 April 2020) bantuan ini sedikit sebanyak dapat melegakan 
pengusaha-pengusaha kecil dan sederhana seperti keropok lekor, penghasilan songket, batik 
dan kraftangan yang terjejas di Kuala Terengganu, di samping bantuan pada peringkat Kuala 
Terengganu sendiri.  

Ahli Parlimen Pontian, Datuk Seri Ahmad Maslan menyatakan bahawa peruntukan 
hampir RM11 bilion kepada 10.425 juta orang adalah satu rekod bantuan terbesar dalam sejarah 
Malaysia. Malah Ketua Penerangan UMNO dan Naib Ketua Pemuda UMNO juga menyarankan 
agar pertimbangan diletakkan ke atas pakej ekonomi tambahan sebagai pakej rangsangan 
tambahan demi melihat kelangsungan kehidupan rakyat menjadi stabil. Ini bagi memastikan 
ekonomi dapat berlangsung dengan baik. Malah kehidupan masyarakat dapat diteruskan 
seperti sedia kala. Tanpa bantuan yang diberikan ini menyebabkan masyarakat terhimpit 
dengan kemelut pandemik yang menyukarkan dan memberi kesan kepada kehidupan. 
 
5.  Reaksi masyarakat terhadap kedudukan kewangan 

Pengumuman mengenai Bantuan Prihatin Nasional memberikan nafas lega kepada ramai 
rakyat yang amat memerlukannya dalam menampung kehidupan akibat terkesan dengan 
pelaksanaan PKP akibat COVID-19. Bantuan diberikan dapat meringankan beban seperti 
kegunaan membayar sewa rumah, perbelanjaan rumah dan ada yang menggunakannya 
sebagai modal perniagaan.  

Masyarakat di Sabah juga memberi respons yang positif apabila bantuan ini diberikan 
dan diteruskan dengan BPN 2.0 memandangkan kemelut pandemik COVID-19 masih berterusan 
dan memberi impak kepada kehidupan sosial dan ekonomi masyarakat. BPN telah memberi 
manfaat kepada lebih 904 ribu individu di Sabah Astro Awani, September 23, 2020). 
  Oleh itu, hal ini dilihat telah mengubah sedikit sebanyak corak ekonomi negara apabila 
ramai berkecimpung dalam perniagaan kecil-kecilan dengan memasarkan secara maya di 
media sosial demi menampung kehidupan akibat terkesan dengan pandemik yang pastinya 
memerlukan sokongan daripada semua (Mariah Doksil & Chok Sim Yee, The Borneo Post, 11 
November 2020). Kehidupan normal baharu dengan kebergantungan kepada internet terutama 
kepada peniaga kecil dalam memasarkan produk mereka melalui pasaran maya memberi 
ruang dan peluang kepada mereka dalam mempelajari dan mencuba perkara baharu dalam 
perniagaan dan kehidupan. Masyarakat mula mempelajari perkara baharu yang mencorak 
kepada kehidupan baharu.  
 
6.  Mekanisme pelaksanaan saluran Bantuan Prihatin Nasional 

Bantuan Prihatin Nasional  dan Lanjutan BPN 2.0 merupakan inisiatif terbaik kerajaan 
terhadap rakyat kerana kerajaan mengambil maklum cabaran yang dihadapi oleh golongan 
B40 dan M40 dan cuba mencapai semua dalam golongan ini melalui maklumat daripada 
Bantuan Sara Hidup (BSH) dan juga Lembaga Hasil Dalam Negeri (LHDN) serta membuka 
peluang rayuan bagi sesiapa yang tidak pernah menerima apa-apa bantuan BPN atau BSH 

dengan melayari pautan https://bpn.hasil.gov.my atau dengan menghantar borang secara 
persendirian ke cawangan Lembaga Hasil Dalam Negeri (LHDN) mulai 15 Oktober hingga 15 
November 2020 (Maisarah Sheikh Rahim, Utusan Online, 25 September 2020). Keadaan ini amat 
melegakan banyak pihak yang tidak pernah menerima bantuan untuk berbuat demikian.  

Mekanisme pelaksanaan BPN adalah melalui tiga agensi utama iaitu Kementerian 
Kewangan, bank yang diberi kuasa dan Lembaga Hasil dalam Negeri (LHDN). LHDN menggesa 
masyarakat untuk memohon bantuan kewangan ini melalui portal BPN di talian Hasil dan 
perkara ini akan disemak dan disahkan olehnya dan menentukan kelayakan permohonan. LHDN 
mempunyai pangkalan data pembayar cukai dan penerima BSH. Semakan silang dibuat 
dengan pangkalan data yang terkini daripada 11 agensi kerajaan iaitu Jabatan Akauntan 
Negara, Bendahari Negeri seluruh Malaysia, Angkatan Tentera Malaysia (ATM), Kumpuan Wang 
Persaraan (KWAP), Pertubuhan Keselamatan Sosial (PERKESO), Kementerian Pendidikan, 
Kementerian Pengajian Tinggi, MARA, Jabatan Pendaftaran Negara (JPN), Suruhanjaya Syarikat 
Malaysia (SSM), dan Kumpulan Wang Simpanan Pekerja (KWSP) (Rafidah & Hazwan, 2020). 
Semakan dan saringan ini adalah bertujuan mengelak sebarang penipuan oleh pihak yang 
tidak bertanggungjawab. Proses semakan yang ketat dilakukan bagi mengurangkan ketirisan 
hasil kerajaan bagi mengelakkan orang yang tidak  layak daripada menerima BPN. Setelah 
diluluskan, bantuan kewangan ini akan dikreditkan ke akaun peribadi pemohon yang diiktiraf 
oleh pangkalan data BPN.  

Bagi penerima yang tidak mempunyai akaun bank pula boleh mengeluarkan bantuan 
kewangan tersebut secara tunai melalui Bank Simpanan Nasional. Semakan ini dilakukan secara 
teratur dan memastikan penerima mempunyai tahap pendapatan di dalam julat pendapatan 
yang layak menerima bantuan ini. Proses rayuan juga dibuka bagi menyediakan ruang kepada 
pemohon untuk tampil membuat permohonan rayuan sekiranya pendapatan mereka berada di 
dalam kelayakan julat pendapatan yang ditetapkan.  
 
7.  Ulasan 
Secara keseluruhan,  keratan-keratan akhbar yang dikumpul menunjukkan penerimaan yang 
positif daripada kedua-dua golongan; pemimpin dan masyarakat Malaysia.  BPN dapat dilihat 
sudah diterima dan disambut baik oleh masyarakat Malaysia. Bantuan ini sedikit sebanyak 
memberikan rasa lega di atas kesempitan yang dihadapi akibat pandemik ini. Kebanyakannya 
berkata bantuan ini digunakan bagi membeli keperluan dapur, keperluan sekolah anak-anak 
selain kegunaan kecemasan nanti. Ianya memberikan kuasa membeli terhadap masyarakat 
dalam kelangsungan hidup serta menjamin kesihatan dalam melalui arus pandemik ini.  
Manakala para pemimpin bersetuju dan sependapat mengenai tindakan kerajaan dalam 
membantu meringankan beban rakyat. 

Di samping itu, bantuan diberikan adalah bersasar kepada golongan B40 dan M40. 
Pemberian kepada golongan B40 adalah berdasarkan pangkalan data Bantuan Sara Hidup. 
Manakala golongan M40 adalah berdasarkan data percukaian. Pendekatan ini memberi ruang 
dan jaminan kepada kedua-dua golongan menikmati bantuan yang diberikan. Selain itu, 
agihan yang diberikan adalah telus yang menunjukkan kriteria kelayakan digariskan dan 
diwartakan di dada akhbar-akhbar tempatan serta di laman web Lembaga Hasil Dalam Negeri. 
Pengumuman mengenai jumlah agihan dan pelaksanaan agihan sentiasa dihebahkan di media 
massa. Ia bertujuan memberikan makluman yang jelas kepada rakyat mengenainya. 

Untuk memastikan ianya terus diterima, kerajaan haruslah memastikan yang ianya 
dimeterai dengan penuh saksama sejajar dengan konsep yang diutarakan demi memastikan 
ianya tercapai sepenuhnya. 

8.  Kesimpulan 
Bantuan Prihatin Nasional ini dapat dilihat sebagai pemangkin kepada gerakan ekonomi rakyat 
dan kemajuan Negara dengan memberikan pelbagai manfaat kepada rakyat dan negara. 
Beban rakyat dapat dikurangkan kerana kita tahu ramai yang terkesan daripada pandemik ini 
dengan kehilangan pekerjaan, hilang mata pencarian, masalah kewangan dan lain-lain lagi 
terutama bagi golongan B40. Oleh itu, saluran bantuan yang diberikan ini menyumbang kepada 
kembalinya kuasa membeli rakyat di mana ianya mampu menyalurkan kembali kepada 
ekonomi negara. Ini mampu memberikan nafas lega kepada semua dan meringankan beban  
dalam mengharungi cabaran pandemik ini. Inisiatif ini dapat memberikan manfaat golongan 
B40 dan M40 yang rata-rata terjejas dan memerlukan bantuan bagi kelangsungan hidup. Seluruh 
rakyat memberikan reaksi yang positif terhadap saluran Bantuan Prihatin Rakyat dan 
mendokong penuh pelaksanaannya. Kerajaan pula bekerja keras dalam memastikan kerajaan 
prihatin terhadap nasib rakyat dan memberikan yang terbaik dalam berhadapan dengan 
pandemik ini. Ini boleh dianggap sebagai satu titik permulaan sistem pentadbiran yang baik 
dengan memberikan perhatian dan prihatin terhadap keperluan rakyat demi kelangsungan 
hidup akibat terkesan dengan pandemik yang meruntun seluruh dunia.  

